
U Gradskoj vijećnici Grada Tuzla je u ponedjeljak, 24.5.2021. godine, održan sastanak 
predstavnika Saveza općina i gradova FBiH s načelnicima i gradonačelnicima iz Tuzlanskog 
kantona, s ciljem predlaganja kandidata iz ovih jedinica lokalne samouprave u organe i tijela 
SOGFBiH, prvenstveno za Predsjedništvo Skupštine Saveza općina i gradova FBiH kao izvršni 
organ Skupštine SOGFBiH, koji usklađuje rad svih organa i radnih tijela Saveza. Članovi 
Predsjedništva biraju se na Skupštini na razdoblje od četiri godine i čine ga općinski načelnici, 
odnosno gradonačelnici.  

Ovo je drugi u nizu sastanaka u procesu pripreme Izborne skupštine SOGFBiH, na kojoj će se 
izabrati novi članovi organa i tijela SOGFBiH. U narednom razdoblju, ovi sastanci će biti 
održani i u ostalim kantonima/županijama.  

Na sastanku su načelnici i gradonačelnici jedinica lokalne samouprave s područja Tuzlanskog 
kantona predložili kandidate iz ovih općina i gradova za Predsjednika Skupštine SOGFBiH, 
Predsjednika Predsjedništva SOGFBiH, člana Predsjedništva SOGFBiH, te članove skupštinskih 
Komisija.  

Također, na sastanku se raspravljalo i o zakonskim propisima značajnim za lokalnu 
samoupravu poput Nacrta Zakona o građevinskom zemljištu FBiH, Zakona o državnoj službi 
Tuzlanskog kantona, i ostalim relevantnim zakonima iz oblasti lokalne samouprave. Također, 
na sastanku je predloženo da bi SOGFBiH trebao nadležnom ministarstvu uputiti inicijativu za 
donošenje Zakona o protugradnoj zaštiti FBiH. Naglašena je potreba i važnost zajedničkog 
djelovanja općina i gradova putem SOGFBiH, posebno u procesima lobiranja i zastupanja 
zajedničkih interesa jedinica lokalne samouprave pred višim razinama vlasti.  

Također je naglašeno da općine i gradovi iz Tuzlanskog kantona imaju kvalitetnu i uspješnu 
suradnju sa SOGFBiH, koja će se nastaviti i u budućnosti.  

Sljedeći sastanak će se održati u Goraždu, 10.06.2021. godine.  

U TUZLI ODRŽAN SASTANAK NAČELNIKA I GRADONAČELNIKA U SVRHU 
PREDLAGANJA KANDIDATA IZ TK U ORGANE I TIJELA SOGFBIH 

KORISNI LINKOVI ZA FONDOVE EU: 

www.southeast-europe.net 
www.adriaticinnovationmap.eu 
www.adrioninterreg.eu 
www.europa.ba  
www.cbibplus.eu 
www.cbc.bih-mne.org 
www.srb-bih.org 
www.interreg-hr-ba-me2014-2020.eu 
www.programmemed.eu 
https://tacso.eu/ 
https://euinfo.ba/en/ 
www.balkanfund.org 
https://eacea.ec.europa.eu  
www.welcomeurope.com  

Pandemija koronavirusa 
je snažno pogodila 
budžete općina i 
gradova u Federaciji 
Bosne i Hercegovine. U 
A n a l i z i  u t j e c a j a 
pandemije koronavirusa 
na finansijsku poziciju 
j e d i n i c a  l o k a l n e 
samouprave u FBiH, koju 
je izradio Savez općina 
i gradova Federacije 
BiH, može se vidjeti da 
je pandemija odnijela 
novac, u ovom slučaju 
gotovo 27 miliona maraka.  

Koji su prilivi najviše smanjeni, šta ovaj iznos znači za budžete općina i gradova, hoće li projekti 
nužno biti obustavljeni, su neka od pitanja na koje su u emisiji “Dobar dan BiH” odgovarali 
direktorica Saveza općina i gradova FBiH Vesna Travljanin i Gregor Jurišić, viši saradnik za 
finansijska pitanja.  

Direktorica Travljanin je govorila o značaju analize za javnost i istakla kako je Savez prvi koji 
je uradio jednu ovakvu analizu koja na sveobuhvatan način pokazuje razmjere negativnog 
uticaja pandemije na lokalne budžete.  

„U praksi svaka općina, načelnik i vijeće zna šta znači gubitak od skoro 27 miliona maraka. U 
biti to je manje projekata, prestruktuiranje budžeta u odnosu na 2020. Nesporno je da su 
prihodi manji i da je zbog toga došlo do promjena u budžetu“ – rekla je gđa Travljanin. 

Gregor Jurišić je pojasnio na koji period se analiza odnosi i o kolikom iznosu umanjenja je riječ. 
Podatak od 26,6 miliona umanjenja odnosi na prvu polovinu 2020. godine u odnosu na prvu 
polovinu 2019. godine. Analiza je vršena na osnovu konsolidiranih podataka svih 80 općina i 
gradova, a kada su u pitanju procenti, umanjenje iznosi 5,91 posto manje u odnosu na isto 
pretpandemijsko razdoblje 2019. godine, rekao je Jurišić.  

Jurišić je istakao da je pandemija koronavirusa na lokalnom nivou izazvala ono što se u 
finansijama zove “efekt makaza”. „Radi se o tome da su općinski i gradski budžeti iskusili nagli 
pad prihoda uz istovremeno povećanje potrošnje u pojedinim segmentima koji se odnosi na 
zdravstvo, ekonomsku politiku, socijalne poslove i ostale segmente koji su povezani sa 
pandemijom, gdje je pokazana povećana aktivnosti općinske i gradske potrošnje“.  

Jurišić dodaje da su građani korisnici svih usluga i da su oni ti koji trpe posljedice svega. 

„Svaka općina će se morati prilagoditi smanjenom budžetu novim aktivnosti, projektima, ali 
ulažu se ogromni napori da se zadrži nivo aktivnosti prije pandemije. Postoje dvije vrste 
preporuka kako i one se odnose prema višim nivoima vlasti. Kako viši nivoi mogu pomoći 
općinama i gradovima u prevazilaženju budućih distorzija, odnosno fiskalnih šokova ovog tipa. 
Također, druga vrsta se odnosi na općine i gradove, te šta one mogu poduzeti kako bi u 
budućnosti ublažile ovakve fiskalne šokove. Viši nivoi vlasti mogu poduzeti određene korake na 
onom što sam nazvao jačanje fiskalnog imuniteta općina. To bi se moglo dogoditi 
uspostavljanjem izvanrednog stabilizacijskog fonda za lokalne zajednice koji bi se uspostavio 
pri federalnom budžetu“ – ističe Jurišić. 

Direktorica Travljanin se zahvalila Hayat televiziji koja je prepoznala značaj dokumenta i 
posvetila mu značajnu pažnju, kao i vladama Švedske i Švajcarske koje kontinuirano pružaju 
podršku Savezu.  

 Broj: 275 

VESNA TRAVLJANIN ZA HAYAT O UTICAJU POSLJEDICA PANDEMIJE NA 
LOKALNE BUDŽETE 

„Zastupljenost žena i dalje na nezadovoljavajućem nivou“ 

Integrisanje rodne ravnopravnosti u institucionalni okvir i politike lokalne 
vlasti predstavlja zakonski definisanu obavezu lokalnih samouprava u 
oba bh. entiteta. U tom pogledu prepoznajemo značajne napore da se 
razviju modeli za lokalni nivo koji bi objedinili i osigurali ravnopravnu 
strukturu, te doprinijeli  rodnoj ravnopravnosti i poboljšanim uslovima 
života za sve žene i djevojčice. 

Tokom 2020. i 2021. godine, Savez općina i gradova Federacije BiH i 
Savez opština i gradova Republike Srpske u partnerstvu sa SALAR-om, 
pokrenuli su program „Globalna priča u lokalnim koracima: alatke za 
rodnu ravnopravnost kroz vizuru lokalnih samouprava”, te uz učešće 
sedamnaest lokalnih samouprava, pokrenuli raspravu i analizu UN 

Agende 2030 i njenog Cilja #5 za rodnu ravnopravnost, ispitujući mogućnosti i uslove da se 
ovaj globalni cilj pretoči u lokalnu politiku i praksu u BiH, uz podršku vlada Švedske i Švicarske. 

„Uvođenje principa ravnopravnosti spolova u norme i djelovanje jedinica lokalne samouprave 
predstavlja ispunjenje jednog od temeljnih principa iz domena ljudskih prava i sloboda. Ovi 
principi bazirani su na međunarodnim konvencijama, primijenjeni u ustavima i zakonima BiH i 
FBiH, te razrađeni kroz Gender akcioni plan BiH 2018-2022. Konačno, ovaj princip je istaknut 
kao zaseban Cilj 5, Agende 2030 – čiji uspjeh u značajnoj mjeri ovisi od njene provedbe u 
jedinicama lokalne samouprave,“ naglasila je u uvodnom govoru direktorica Vesna Travljanin, 
te istakla da je ovo oblast o kojoj moramo govoriti svakom prilikom, na svim nivoima vlasti, a 
posebno uzveši u ozbir činjenicu je zastupljenost žena u općinskim/gradskim vijećima i dalje 
niska (manje od 20%), te su nerijetko su meta stereotipnih narativa, pa i nasilja (60% žena koje 
se bave politikom u BiH su prijavile da su doživjele neki oblik nasilja tijekom svoje političke 
karijere). 

Svoja iskustva i izazove u oblasti ravnopravnosti spolova, i mogućim preporukama za nastavak 
rada u ovoj oblasti na lokalnom nivou predstavili su učesnici i učesnice iz uključenih jedinica 
lokalne samouprave tokom online panel diskusije (27.05.2021.g.). 

Zaključci i preporuke radnih grupa će se koristiti u izradi narednih koraka i aktivnosti Saveza 
općina i gradova Federacije Bosne i Hercegovine u narednom periodu. 

UTVRĐEN PRIJEDLOG ZAKONA O GRAĐEVINSKOM ZEMLJIŠTU U FBiH 

 Broj: 275 

Vlada Federacije BiH je, na 268. sjednici koja je održana 3.06.2021. godine u Sarajevu  
utvrdila Prijedlog zakona o građevinskom zemljištu u FBiH. Ovim zakonom uređuju se 
raspolaganje i način određivanja, sticanje prava i prestanak statusa javnog ili općeg dobra na 
zemljištu u gradovima, naseljima urbanog karaktera i drugim područjima predviđenim za 
izgradnju građevina, način korištenja i upravljanja tim zemljištem, kao i naknade koje se 
plaćaju prilikom izgradnje građevina na tom zemljištu. 

U obrazloženju je navedeno da je razlog za donošenje novog zakona u tome što je postojeći, 
koji je donio visoki predstavnik za BiH, na snazi još od 2003. godine. Pored toga, kako je 
navedeno, Zakon o građevinskom zemljištu, za razliku od 12 drugih propisa u oblasti stvarnog i 
imovinskog prava, početkom primjene Zakona o stvarnim pravima (2104. godine) nije prestao 
važiti, ali je veći dio njegovih odredbi praktično stavljen van snage. Novi zakon uređuje 
raspolaganje i način određivanja, sticanje prava i prestanak statusa javnog ili općeg dobra na 
zemljištu u gradovima, naseljima urbanog karaktera i drugim područjima predviđenim za 
izgradnju, način korištenja i upravljanja tim zemljištem, kao i naknade koje se plaćaju prilikom 
izgradnje.  

Građevinsko zemljište smatra se dobrom od općeg interesa, a izgradnja objekata i 
infrastrukture na njemu provodi se u skladu s važećim propisima i prostorno-planskim 
dokumentima. Njime raspolažu njegovi vlasnici, pod uslovima i uz ograničenja određena ovim 
zakonom i drugim važećim propisima. 

GLOBALNA PRIČA U LOKALNIM KORACIMA: ALATKE ZA RODNU 
RAVNOPRAVNOST KROZ VIZURU LOKALNIH SAMOUPRAVA 

Sa sjednice Vlade FBiH 

SARAJEVO, 26.05.2021. - Svi 
obrasci i formulari službi u sastavu 
Općine Stari Grad Sarajevo od 
ponedjeljka će biti prilagođeni na 
način da se od korisnika više neće 
zahtijevati ime oca, nego ime 
jednog roditelja, javljaju iz Službe 
za odnose s javnošću Općine Stari 
Grad Sarajevo. Odluka je ovo 
općinskog načelnika mr Ibrahima 
Hadžibajrića nakon sastanka sa 
Ajnom Jusić, predsjednicom 
Udruženja “Zaboravljena djeca 
rata”. 

Ova organizacija bavi se društvenim i zakonskim priznavanjem djece koja su rođena kao 
posljedica ratnog silovanja i jedino su udruženje u svijetu koje ima ovakav pristup i bori se za 
vidljivost ove kategorije. Zbog diskriminacije koju prolaze ova djeca, ali i umanjivanja uloge 
majke u zakonodavnom sistemu BiH, ovo Udruženje je pokrenulo inicijativu “Ime jednog 
roditelja”, te je uputilo svim lokalnim zajednicama u FBiH.  

“Činjenica je da institucije u BiH stavljaju primat na ime oca bez mogućnosti opcionalnog izbora. 
Većina naših članova i djece rođene kao posljedica silovanja generalno u BiH ne zna ime oca 
zbog same činjenice da su njihove majke preživjele silovanje ili višestruka silovanja tokom rata 
nakon čega su kao posljedica takvog zločina na svijet donijele djecu,” kazala je predsjednica 
Udruženja Ajna Jusić. Dodala je da ova djeca već 25 godina žive sa teretom administrativne 
diskriminacije. 

“Mi smo odlučili pokrenuti ovu incijativu jer ne postoje zakonske prepreke koje to osporavaju i 
samo je pitanje dobre volje. Načelnik Općine Stari Grad Ibrahim Hadžibajrić je prvi koji se 
odazvao na ovo i, nadam se da će i ostali slijediti njegov primjer, jer ovo je zaista incijativa 
koja isključivo ovisi o ljudskosti, poštovanju prema ovoj kategoriji i poštovanju našeg problema,” 
dodala je Jusić. 

“Nema nijednog razloga da ne prihvatimo ovu inicijativu, posebno što se radi o vrlo osjetljivoj 
kategoriji kojoj su na neki način uskraćena osnovna ljudska prava, pravo na izbor i privatnost. 
Mislim da naš primjer trebaju pratiti i druge institucije i da se treba izvršiti prilagođavanje 
obazaca na svim nivoima, kao i da je potrebna sistemska i veća podrška ovoj kategoriji,”kazao 
je načelnik Hadžibajrić. 

Inicijativa “Ime jednog roditelja” zalaže se da se na nivou cijele FBiH omogući jednolikost 
zvanične dokumentacije koju koriste svi građani FBiH, a koji će biti u skladu sa deklaracijom o 
ljudskim pravima, međunarodnim i domaćim zakonima.  

OPĆINA STARI GRAD PRILAGOĐAVA SVE OBRASCE S CILJEM ZAUSTAVLJANJA 
DISKRIMINACIJE DJECE ROĐENE KAO POSLJEDICE RATNOG SILOVANJA 

 Broj: 275 

NAJAVA PREZENTACIJE ANALIZE UTJECAJA PANDEMIJE KORONAVIRUSA NA 
FINANCIJSKU POZICIJU JEDINICA LOKALNE SAMOUPRAVE U FEDERACIJI BIH 

Prezentacija Analize utjecaja pandemije koronavirusa na financijsku poziciju jedinica lokalne 
samouprave u Federaciji BiH će se održati u ponedjeljak, 7. juna/lipnja 2021. godine, u  
Hotelu „Europe“, ul. Vladislava Skarića br. 5, u Sarajevu, s početkom u 12:00 sati. 

Analiza na temeljit način identificira, procjenjuje i predstavlja intenzitet utjecaja krize 
uzrokovane pandemijom koronavirusa na prihode i potrošnju općina i gradova u FBiH. Posebno 
je analiziran utjecaj na pojedinačne komponente lokalnih prihoda, koje su najizloženije 
ekonomskim fluktuacijama uslijed restriktivnih pandemijskih obustava ekonomskih aktivnosti, te 
na segmente lokalne potrošnje, koji su najpovezaniji sa zdravstvenim, socijalnim i ekonomskim 
posljedicama pandemije koronavirusa.  

Izrada Analize podržana je putem projekta Jačanje kapaciteta savezȃ općina i gradova u BiH, 
koji financiraju vlade Kraljevine Švedske i Švicarske.  

Grb Općine Stari Grad 
Sarajevo 

EU za energetsku tranziciju (EU4 Energy Transition): Sporazum gradonačelnika na zapadnom 
Balkanu i u Turskoj je multidonatorski projekat koji zajednički finansiraju Evropska unija i 
njemačko Savezno ministarstvo za ekonomsku saradnju i razvoj, a implementira GIZ na 
Zapadnom Balkanu i CPMA u Turskoj. Ovaj projekat će se baviti klimatskim promjenama i 
pružiti podršku procesu energetske tranzicije kroz masovnije pridruživanje inicijativi „Sporazum 
gradonačelnika za klimu i energiju (CoM)“ u regionu i kroz pružanje podrške općinskim 
upravama prilikom ostvarivanja svojih ambicija vezanih za smanjenje emisije gasova s efektom 
staklene bašte (GHG) i povećanje svoje otpornosti na uticaje klimatskih promjena, pritom 
uzimajući u obzir specifičnosti na terenu. 

U skladu s navedenim ciljevima, ovim pozivom za podnosioce prijava pozivaju se općine/
gradovi da izraze zainteresovanost da postanu partner u projektu za sprovođenje aktivnosti u 
okviru trajanja projekta od 2021. do 2025. godine. 

Rok za dostavljanje aplikacija je utorak, 15.06.2021. godine. 

Za sve dodatne informacije, možete kontaktirati g-dina Amira Kupusiju, putem maila 
savez@sogfbih.ba i telefona 033 216 502. 

Na sljedećem linku se nalazi dokument sa pismom namjere i obrascem za prijavu koji 
zainteresovani treba da ispune: https://bit.ly/3gcOeiQ  

JAVNI POZIV ZA AŽURIRANJE I UNAPREĐENJE PROGRAMA UVODNE OBUKE ZA 
IZABRANE ZVANIČNIKE U JLS U FBIH 

 Broj: 275 

Savez općina i gradova Federacije Bosne i Hercegovine u okviru implementacije Projekta 
„Jačanje kapaciteta saveza općina/opština i gradova u Bosni i Hercegovini“ finansiranom od 
strane Ambasade Švicarske i Ambasade Švedske objavljuje JAVNI POZIV (Zahtjev za ponudu) 
za učešće u postupku prikupljanja ponuda za ažuriranje i unapređenje programa Uvodne/
Osnovne obuke za izabrane zvaničnike u jedinicama lokalne samouprave u Federaciji Bosne i 
Hercegovine.  

Javni poziv je otvoren do 11.06.2021. godine.  

Tekst javnog poziva je moguće pogledati na web stanici Saveza http://sogfbih.ba/, ili klikom 
na sljedeći link: https://bit.ly/3vjEiL1  

POZIV ZA JLS ZA IZRAŽAVANJE INTERESA ZA UČEŠĆE U PROJEKTU EU ZA 
ENERGETSKU TRANZICIJU 

PREZENTACIJA NACRTA PROGRAMA ZA UNAPREĐENJE VODNIH USLUGA U FBIH  

Savez općina i gradova FBiH, u saradnji sa Federalnim ministarstvom poljoprivrede, 
vodoprivrede i šumarstva i Projektom općinskog okolišnog i ekonomskog upravljanja (MEG), 
organizuje online prezentaciju Nacrta Programa za unapređenje vodnih usluga u FBiH i 
korištenje najavljene finansijske i tehničke pomoći.  

Prezentacija će se održati 11. juna 2021. godine na ZOOM platformi, u dva termina:  

1. od 10.00 do 11.00 sati za jednu grupu općina, i  

2. od 11:30 do 12:30 za drugu grupu općina. 

Dnevni red prezentacije: 

- Uvod: Predstavljanje Nacrta Programa (pomoćnica ministra u Sektoru za vode Federalnog 
ministarstva poljoprivrede, vodoprivrede i šumarstva, gđa Hazima Hadžović)  

- Prezentacija Nacrta Programa (ekspert MEG projekta, g-din Branko Vučijak) 

- Sesija pitanja i odgovora.  

Savez općina i gradova FBiH je putem maila svim JLS proslijedio poziv i prijavni obrazac za 
ovu prezentaciju koje je potrebno proslijediti na savez@sogfbih.ba najkasnije do 9.06.2021. U 
slučaju potrebe kontakt osoba u Savezu je Amir Kupusija i Selma Fišek, 033 216 502.  

Poštovani čitaoci, 

putem ovog biltena pružamo Vam mogućnost da se informišete o aktivnostima Saveza, o bitnim 
dešavanjima u općinama i gradovima, aktivnostima naših partnera, institucija vlasti, kao i o razmjeni 
najboljih iskustava i praksi. 

Na ovaj način pružamo informacije o održanim sjednicama organa i tijela Saveza, konferencijama, 
seminarima, radionicama, okruglim stolovima, javnim raspravama, projektnim aktivnostima i sl. 

Ukoliko želite da se prijavite za primanje ovog biltena možete to učiniti tako što ćete poslati e-mail 
na: dino@sogfbih.ba; ili putem popunjavanja forme na našoj web stranici. 

Molimo vas da informacije o našem biltenu proslijedite svima u vašoj i susjednim JLS i drugim 
zainteresiranim. 

Ukoliko želite da objavite neke od vaših novosti, iskoristite bilten Saveza koji je brz i efikasan način 
komuniciranja. 

Sa zadovoljstvom očekujemo vaše komentare, sugestije ili primjedbe.  

Jak Savez, jače općine i gradovi / Zajedno smo jači, Zajedno smo efikasniji, Zajedno znamo više 

NAJAVA OBILJEŽAVANJA DANA OPĆINA / GRADOVA ZA MJESEC JUNI / LIPANJ I BITNI DATUMI ZA SAVEZ 

- 02. juni/lipanj - Dan Grada Gračanica. Na ovaj datum 1429. godine nastao je najstariji pisani dokument o 
historijskom razvoju gračaničkog kraja u kojem se spominje srednjovjekovni grad Soko, za kojeg se vezuje ime 
Gračanica. Naime, riječ je o ženidbenom ugovoru između kneza Radivoja i Nikole Veličkog iz 1429. godine, u kojem se 
Knez Radivoje sklapajući brak sa Katarinom, kćerkom  slavonskog feudalca Nikole od Velike (mjesto blizu Slavonske 
Požege), 2. juna 1429. godine, u Budimu, obavezao da će tastu i punici Margariti, pored ostalog, pokloniti polovinu 
Sokola i dio svojih imanja u Bosni i Slavoniji.  

- 14. juni/lipanj - Dan Općine Novi Travnik. Na taj dan 1949. godine Josip Broz Tito, kao predsjednik 
Vlade Federativne Narodne Republike Jugoslavije i ministar narodne obrane, potpisao je Rješenje o osnivanju 
poduzeća «Bratstvo» na poljima sela Kasapovići, današnji Novi Travnik. Uporedo sa izgradnjom tvornice 
krenulo se i sa izgradnjom prvih stambenih zgrada, što je s vremenom izraslo u grad.  

- 16. juni/lipanj - Dan Općine Konjic. Ovaj dan je značajan za Konjic jer predstavlja sjećanje na prvo pisano 
spominjanje imena Konjic iz 1382. godine.  

- 19. juni/lipanj - Dan Grada Živinice. Toga dana 1959. godine odlukom Narodne skupštine NR BiH 
Živinice dobijaju status općine.  

- 21. juni/lipanj - Dan Grada Srebrenik. Na ovaj dan, 1992. godine teritorija grada Srebrenik 
oslobođena.  

- 24. juni/lipanj - Dan Općine Vogošća. Za ovaj datum se vežu dva bitna događaja. Jedan iz 1953. 
godine, kada je Općina Vogošća prvi put u historiji uspostavljena kao institucija odnosno jedinica 
lokalne samouprave, i drugi iz 1992. godine, tokom odbrambeno-oslobodilačkog rata kada su 
formirani “Vogošćanski odredi” u Vogošći.  

- U Zenici, 12.06.1972. godine formirana je Zajednica opština i gradova SRBiH sa ciljem 
unapređenja i razvoja sistema lokalne samouprave, međuopštinske i međunarodne saradnje.  


